
МОДУЛЬ 1. СУРГАЛТЫН ТУХАЙ ОЙЛГОЛТ

Модуль 1.1. Боловсрол ба Сургалт

Боловсрол. “Educate” гэдэг үг нь Латин хэлний Ed-u-cer-e (ey-doo-ker-ey) буюу
“харанхуйгаас гарахад чиглүүлэх” гэсэн утгатай үгнээс гаралтай. Боловсрол гэдэг нь
үнэндээ биднийг харанхуй бүдүүлэг байдлаас гарах, ур чадвар, мэдлэг, хандлагаа
сайжруулахад тусалдаг бүхий л зүйл юм.

“Боловсрол гэдэг бол суралцагч шинэ зүйлийг ойлгох, шинээр чадвар эзэмших түүнчлэн
өөрсдийн хандлагаа өөрчлөх үйл явц” гэж ойлгож болох юм.

Өргөн утгаараа боловсрол гэдэг нь хувь хүний биеийн ур чадвар, зан байдал, оюун ухаанд
шинэчлэл үүсгэх нөлөөтэй бүхий л үйлдэл, тохиолдлууд юм.

Харин практик талаасаа боловсрол гэдэг нь нэг үе нөгөө үедээ үнэт зүйлс болон
хуримтлагдан ирсэн мэдлэг, чадвараа нийгмээр дамжуулан хүргэх үйл явц юм.

Сургалт. “Ур чадварыг хөгжүүлэх, сайжруулахад чиглэсэн боловсролын илүү
нарийвчилсан хэлбэр бөгөөд сургалт нь боловсролын онол, зарчим, үйл ажиллагаануудыг
бодит ажил дээр гүйцэтгэхэд чиглэдэг. Сургалтын гол зорилго бол суралцагчид ямар нэгэн
зүйлийг шинээр эсвэл урьд байснаас илүү сайнаар хийх чадвар олгоход оршино”гэж
тодорхойлсон байдаг.

Модуль 1.2. ХАБЭА-н боловсрол

ХАБЭА-н боловсрол нь суралцагсдад мэдлэг олгож, тэднийг ятган ухааруулах,
идэвхижүүлэх үйл явц байдаг. Хамгийн гол нь “ХАБЭА яагаад чухал хэрэгтэй вэ” гэдгийг
ойлгуулах явдал юм. Ихэнхи ажилтнууд ажлын байран дээрээ зааварчилгаа зөрчдөгийн
учир нь тэд “Аюулгүй ажиллах нь яагаад чухал юм бэ?” гэдгийг ойлгоогүйд байдаг.
Тиймээс ХАБЭА-н сургагч нарын хийх ёстой хамгийн гол үүрэг бол суралцагчиддаа
ХАБЭА-н ач холбогдлыг ойлгуулах явдал юм.

ХАБЭА-г бид  дараах арга замаар суралцдаг. Үүнд:

- Хувь хүний туршлага/хичээлээс гадуурхи/ - энд жинхэнэ боловсрол бий болно.
- Танхимын хичээлээр - энд шинэ мэдлэг олж авна.
- Ажлын байран дээрх сургалтаар -  шинэ ур чадварыг эзэмшинэ.

Ажилтнууд яагаад аюулгүй ажииллагааны зааварчилгааг зөрчдөг вэ? Тэд аюулгүй
ажиллаагааны зааварчилгааг зөрчих шийдвэр гаргаж байгаа нь тэдний аюулгүй
ажиллагаанд хандах хандлага нь буруу байгааг илэрхийлж байдаг.

Үүнийг дараах байдлаар тайлбарлая!

Ажилтнууд харсан, сонссон бүхий л зүйлсээсээ суралцаж байдаг. Энэ бүгд нь тэдэнд
“Аюулгүй ажиллагааны зааварчилгааг зөрчиж болох юм байна, эсвэл зөрчиж болохгүй юм
байна” гэсэн итгэл үнэмшил төрүүлдэг. Тэрхүү итгэл үнэмшил нь хандлага болон
төлөвшдөг ба хандлага нь уг хүний шийдвэр болдог байна. Өөрөөр хэлбэл аюулгүй
ажиллагааны ач холбогдол, зорилгыг зөв ойлгосон бол зөв л шийдвэр гаргана. Аюулгүй
ажиллагааг згүээр нэг ажлын садаа төвөгтэй юм гэсэн байдлаар ойлгосон хүн бол аюулгүй
ажиллагааны зааварчилгаагаа зөрчинө л гэсэн үг юм.

Жишээ нь: Нэг ажилтны толгойн дээрээс мод унаж цохихыг харсан ажилтанд “Яанаа тэр
үхэх байх даа” гэсэн санаа зовох, айх мэдрэмж төрнө. Тэгээд яваад очиход нь цохиулсан
ажилтан каскаа өмсчихсөн байснаас хүнд бэртэл аваагүйг харна. Тэгээд тэр каск өмсвөл
юманд цохиулаад үхчихгүй юм байна гэж итгэснээр цаашид тогтмол каскаа өмсдөг болоод
зогсохгүй бусад ажилтнуудад ч гэсэн энэ тухай ярьж, бусад нь ч каскаа өмсдөг болох юм.

Модуль 1.3. ХАБЭА-н сургалт нь нь үр дагавар буюу хохирлыг л тайлбарладаг

Тэгэхээр ажилтан яагаад зан үйлээ өөрчилсөн бэ? гэвэл тэр итгэсэн. ХАБЭА-н сургалтанд
“хэн, юу, хаана, яаж, хэзээ” гэдгийг дүрслэн тайлбарладаг ч “яагаад” гэдгийг маш сайн
тайлбарлан ойлгуулах хэрэгтэй. Сургалтыг үр дүнтэй болгохын тулд ажилтнуудад аюулгүй
ажиллагааны зааварчилгааг мөрдөж, ажлаа аюулгүй хийх нь юуны учир тийм чухал юм
бэ? гэдгийг л ойлгуулах хэрэгтэй.

Хүн бүрт “ХАБЭА яагаад чухал вэ” гэдгийг ойлгуулахын тулд ХАБЭА-н талаарх тэдний
гаргадаг буруу, аюултай зан үйлийн өөрсдөд нь учруулж болох бодит хохирол болон
тогтолцооны үр дагаврыг онцлох хэрэгтэй. Учир нь хүмүүс бид ямарваа нэгэн үйлдлийг
түүнээс гарах үр дагавар буюу хохирлыг ойлгосон эсвэл ойлгоогүйгээс хамаарч зөв эсвэл
буруу хийдэг.

Бодит үр дагавар:

- Энэ үр дагавар нь ажилтны бие махбодь болон сэтгэл санаанд учирсан гэмтэл,
хохирлоор илэрнэ.

- Түүнчлэн уг үр дагавар нь байгууллагад нөлөөлж, хохирол учруулж болно.
ХАБЭА-н зааварчилгааг үл тоосноос болж үйлдвэрлэлийн ослын зардал ихээр
нэмэгдэнэ.

Ажилтнууд болон байгууллагууд өөрсдийн гаргасан зан үйл, хийсэн үйлдлийнхээ хариуд
нэг бол үр ашиг хүртэж эсвэл хохирол амсдаг. Үр ашиг хүртэх, хохирол амсах нь тэдний
гаргах зан үйлээс шалтгаалдаг гэсэн үг юм.

Ажилтнуудад тэдний хувийн зан үйлээс шалтгаалан үүсэх бодит үр дагаврын талаар
сургалт явуулах нь тэдэнд ХАБЭА-н журмуудыг мөрдөөгүйгээс болж өөрсдөд нь учрах

гэмтэл бэртэл, зовлон шаналал хэр их байж болох талаар ойлгуулахад тустай. Түүнчлэн
ажилтнууд ажлын байран дээрээ зааварчилгаагаа мөрдсөнөөр бие махбодь болон оюун
ухаан нь эрүүл байж амьдралаа аваад явах боломжтой гэдгийг  ойлгох болно.

Хувь хүний зан үйлээс үүсэх бодит үр дагаврын  жишээ:

- Хүнд зүйлийг өргөх техник аргачлалыг буруу ашигласнаас болж шөрмөс сунах
- Аюултай, хортой бодистой нөхцөлд удаан ажилласнаар архаг хууч өвчтэй болох
- Ажлын хэт их ачаалллаас болж стресст орох

Байгууллагын зан үйлээс үүсэх бодит үр дагаврын өөр жишээ:
- Хангалттай заавар зөвлөгөө өгөөгүйгээс болж үйлдвэрлэлийн ослын тоо, зардал

нэмэгдэх
- ХАБЭА-н талаархи ойлголтыг сайн өгснөөр бүтээмж нэмэгдэх
- Ажлын хэт их ачааллаас болж ажилтнуудын  зан үйл муудах.

Модуль 1.4. Тогтолцооны үр дагавар

Удирдлагууд нь ХАБЭА-н удирдлагын тогтолцоог дэмжихгүй бол ямар асуудалд орохыг
мэдэж байх хэрэгтэй. Удирдлагуудаас шалтгаалан үүсэх тогтолцооны үр дагаврын жишээг
дурьдвал:

- Мэргэжлийн хяналтын байгууллагаас арга хэмжээ авахуулах, шүүхэд дуудагдах.
- Хүний амь эрсэдсэн осол гарвал цагдаагийн багйууллагад удаан шалгагдах,

эрүүгийн хариуцлага хүлээх.
- Байгууллагад сул зогсолт үүсч санхүүгийн маш том алдагдал хүлээх, гэх мэт.

МОДУЛЬ 1. ШАЛГАЛТ
1. ................-ын зорилго нь ажилтнуудад хийж байгаа ажлаа илүү сайн хийх чадвар

олгоход оршино.
а.  боловсрол
б. сургалт
в. заавар
г. туршлага

2.  Жинхэнэ боловсрол хэзээ бий болдог вэ?

а. хичээлээс гадуурхи орчинд
б. хувь хүний туршлагаар
в. танхимын сургалтаар
г. а, б хоёр

3.ХАБЭА-н боловсрол нь ХАБЭА яагаад чухал вэ? гэдэгт чиглэдэг. ХАБЭА-н сургалт нь
юун түрүүнд ..................гэдэгт чиглэдэг.

а. Ямар нэг зүйлийг хэрхэн  хийх вэ?
б. Ямар нэг зүйлийг хэзээ хийх вэ?
в. Ямар нэг зүйлийг хаана хийх вэ?
г. Ямар нэг зүйлийг хэн хийх  вэ?

4. Тоног төхөөрөмжийн гэмтэл, ослын зардал ихсэх, ажилтнуудын зан харилцаа үйл
муудах зэрэг нь ......................-н жишээ юм.

а. Тогтолцооны үр дагавар
б. Бодит үр дагавар
в. Дотоод үр дагавар
г. Гадаад үр дагавар

5. Мэргэжлийн хяналтын  газраас арга хэмжээ авахуулах нь .......................-ны жишээ юм.

а. Тогтолцооны үр дагавар
б. Бодит үр дагавар
в. Дотоод үр дагавар
г. Гадаад үр дагавар

МОДУЛЬ 2. ХАБЭА-Н СУРГАЛТЫН ХЭЛБЭР

Модуль 2.1. Танилцуулга

Манай улсад Хөдөлмөрийн аюулгүй байдал, эрүүл ахуйн сургалтыг MNS 4969:2000
стандартын дагуу “Ажлын байрны аюулгүй ажиллагааны зааварчилгаа өгөх хэлбэрээр
зохион байгуулна” гэсэн байдаг.

Урьдчилсан зааварчилгыг ХАБЭА-н танхимд уг асуудлыг хариуцсан ХАБЭА-н ажилтан
өгнө. Урьдчилсан зааварчилгааг шинээр ажилд орж байгаа болон үйлдвэрлэлийн дадлага
хийхээр ирсэн оюутан сургачдад дараах агуулгаар өгнө:

• Хөдөлмөрийн хууль тогтоомж, хөдөлмөрийн дотоод журам
• Хөдөлмөрийн аюулгүй ажиллагаа, эрүүл ахуйн дүрэм, заавар, улсын стандарт,
• Байгууллагын өвөрмөгц онцлог, дотоод журам, техникийн аюулгүй ажиллагаа,

үйлдвэрлэлийн эрүүл ахуй, ариун цэвэр, галын аюулгүй байдал,
• Хувийн хамгаалах хэрэгсэл,
• ҮО, мэргэжлээс шалтгаалсан өвчин, хурц хордлого, үүсэх шалтгаан,
• Осолдогчдод үзүүлэх анхан шатны тусламж.

Ажлын байран дахь анхан шатны зааварчилгыг ажилтны ажилладаг хэсэг, цех, тасаг,
ажлын байр өөрчлөгдөх үед мөн ажилд шинээр орсон болон үйлдвэрлэлийн дадлага
хийхээр ирж урьдчилсан зааварчилга авсан хүмүүс, оюутан сурагчдад өгнө.

Ажлын байран дахь анхан шатны зааварчилгад тухайн ажилтны ажлын байрны
үйлдвэрлэлийн процесс, гүйцэтгэх ажлын онцлог, машин техник, багаж, хэрэгсэл, ашиглах
болон ажлын явцад үүсч болох сөрөг хүчин зүйл, түүнээс хамгаалах хэрэгсэл, тэдгээрийг
ашиглах заавар, аюулгүйн ажиллагааны арга барил, галын аюулгүй байдлыг хангах журам,
гал түймэр гарсан үед авах арга хэмжээ, гал унтраах хэрэгсэл, тэдгээрийг ашиглах,
хадгалах, осолдогчдод анхан шатны тусламж зэрэг болно. Энэ зааварчилгыг ажлын
байрыг хариуцсан цех, тасаг, хэлтсийн дарга, эрхлэгч биечлэн үзүүлэх журмаар өгдөг ба
энэ нь нилээд үр дүнтэй сургалт юм.. Энэ сургалтын ажлын байран дээр явуулах ёстой.

Модуль 2.2. ХАБЭА-н  ажлын байран дээрх сургалт

ХАБЭА-н ажлын байран дээрх дадлагын сургалт нь ажилтнуудаар ажил даалгаврыг
гардан гүйцэтгүүлж, дадлагажуулдаг сургалт юм. Түүнчлэн ажилтнуудыг үнэлэхдээ
сургалтын орчинд ажлыг биечлэн хийлгэх байдлаар шалгадаг. ХАБЭА-н стандартад
ажилтнуудаар ажлыг биечлэн хийлгэж, шалгалт авах ёстой гэж заасан байдаг.

Хөдөлмөр, нийгмийн хамгааллын сайдын 2019 оны 12 дугаар сарын 13-ны өдрийн а/370
тушаалын нэгдүгээр хавсралтаар батлагдсан “Хөдөлмөриин аюулгүй байдал, эрүүл ахуйн
сургалт явуулах болон шалгалт авах журам”-ын 2.1-д Хөдөлмөрийн аюулгүй байдал, эрүүл
ахуйн сургалт нь дараах төрөлтэй байна гэж заасан:

2.1.1  Ажил олгогчийн сургалт;
2.1.2  Ажилтны сургалт;
2.1.3  ХАБЭА-н асуудал хариуцсан ажилтны сургалт;
2.1.4  ХАБЭА-н сургагч багшийн сургалт;
2.1.5 Үйлдвэрлэлийн хортой, аюултай хүчин зүйлийн үйлчлэл бүхий болон тэдгээртэй

адилтгах эрсдэлтэй ажлын байранд ажиллаж байгаа иргэн, ажилтны сургалт;
2.1.6  ХАБЭА-н тусгай сургалт;
2.1.7  Олон нийтийн сургалт.

Мөн өндөр эрсдэлтэй ажил гүйцэтгэдэг ажилтнуудад ажлын байрны сургалт явуулж
гэрчилгээ олгосон байхыг шаарддаг. Жишээ нь:

Уг сургалтын журмаар нийт ажилтнуудад доорхи сэдвүүдээр 12 цагийн сургалт өгсөн
байх ёстой ба шаардлагатай сэдвүүдийг ажлын байран дээр явуулахаар заасан байдаг.

№ Сэдэв
1 Хөдөлмөрийн аюулгүй байдал, эрүүл ахуйн тухай ерөнхий ойлголт
2 Үйлдвэрлэлийн осолд хүргэдэг аюултай хүчин зүйлс, урьдчилан сэргийлэлт

3 Ажлын байран дахь эрүүл мэндэд сөргөөр нөлөөлдөг хүчин зүйлсийн төрлүүд,
мэргэжлээс шалтгаалсан өвчин /МШӨ/

4 Ажлын хувцас, хувийн хамгаалах хэрэгслийн төрлүүд, зохистой хэрэглээ

5 Ажлын байран дахь осол, өвчлөл үүсгэж болзошгүй хүчин зүйлсийг таньж илрүүлэх,
мэдээлэх, урьдчилан сэргийлэхэд ажилтны үүрэг, оролцоо

6 Ажил эхлүүлэхээс өмнө зрсдэлийн үнэлгээ хийх арга, практик дадлага

7 Онцгой байдалд хэрэгжүүлэх арга хэмжээ, гамшгийн бэлэн байдал
8 Осолд өртөгсдөд үзүүлэх анхны тусламж
9 Ажилтны   зан   үйлтэй   холбоотой   өвчлөл,   түүний урьдчилан сэргийлэлт

2.3-д: “Ажилтны сургалт нь аюулгүй ажиллах, ажлын байрны сөрөг хүчин зүйлсээс эрүүл
мэндээ хамгаалахад зайлшгүй шаардлагатай ХАБЭА-н талаарх ерөнхий ойлголт,
хөдөлмөрийн харилцаа болон хөдөлмөрийн аюулгүй байдал, эрүүл ахуйн хууль тогтоомж,
ажилтны ажлын байр, салбарын онцлогт тохирсон ХАБЭА-н талаарх агуулгыг багтаасан
байна. Шинээр ажилд орж байгаа болон өөр ажлын байранд шилжиж байгаа иргэн,
ажилтны сургалтын агуулга, хөтөлбөрийг ажил олгогч ажлын байрны онцлогтоо
нийцүүлэн зохион байгуулна” гэж заасан байдаг.

МОДУЛЬ 2.  ШАЛГАЛТ

1. Доорх сэдвүүдээс алийг нь нийт ажилтнуудад  заахгүй вэ?
а. ХАБЭА-н тухай ойлголт
б. Аюултай ажиллагааг мөрдөх
в. ХХХ-г хэрхэн хэрэглэх тухай
г. Гал унтраагуурыг хэрхэн ашиглах тухай

2. Алийг нь нийт ажилтнуудад ажлын байран дээр заах шаардлагагүй вэ?
а. Осолд хүргэдэг аюултай хүчин зүйлүүд
б. ХАБЭА-н хяналтын шатлалууд
в. Өндөр хүчдэлийн үүсгүүрийг хэрхэн газардуулах
г. Аюулыг хянах шатлалууд

3. Аль нь ажилтнуудад  хамгийн үр дүнтэй сургалт  байх вэ?
а. ХАБЭА-н хуулийн сургалт
б. Ажлын байран дээрхи  ХАБЭА-н сургалт
в. Үйл ажиллагааны ХАБЭА-н журам
г. Удирдлагын ХАБЭА-н сургалт

4. Ажилтнуудад аюултай ажил даалгаврыг гүйцэтгэх сургалт явуулаад хэдийд шалгалт
авах вэ?

а. Аюулд өртсөний дараа
б. Сургалтын дараа
в. Ажлыг гүйцэтгэсний дараа
г.  ХАБЭА-н журамд  заасан хугацаанд

МОДУЛЬ  3. СУРГАЛТЫН ХӨТЛӨБӨРИЙГ БОЛОВСРУУЛАХ

Модуль 3.1. Сургалтын хөтөлбөрийн зорилго

Сургалтын хөтөлбөрт сургалтын төлөвлөгөө, сургалтын заавар, сургалтын журам,
сургалтын бүртгэлийн, шалгалтын, сэтгэл ханамжийн гэх мэт маягт, загварууд багтдаг.
ХАБЭА-н сургалтын хөтөлбөр нь ХАБЭА-н удирдлагын нэгдсэн тогтолцооны нэг
бүрэлдэхүүн хэсэг юм.

ХАБЭА-н ур чадвартай ажилтанг бэлтгэх тасралтгүй хэрэгцээг хангахын тулд ХАБЭА-н
сургалтын төлөвлөгөөг боловсруулах шаардлагатай. Уг хөтөлбөрт шинэ болон хуучин
ажилтнууддаа аюултай тохиолдол, нөхцөлд хэрхэн ажиллах, юу хийхийг мэдэж авахад нь
туслах бичгэн төлөвлөгөө байх ёстой.

- Уг сургалтын төлөвлөгөө нь сургагчдыг үр дүнтэй сургалт явуулахад шаардлагатай
дэлгэрэнгүй бодлого, заавар, зөвлөгөөгөөр хангана.

- Төлөвлөгөөнд мэдээллийн болон чиглүүлгийн элементүүд багтсан байна.
- Төлөвлөгөө нь хүн бүрт ХАБЭА-н сургалтын зорилго, журмуудын талаар

мэдээлэхээр байна.
- Төлөвлөгөөнд сургалтын  журмуудыг хэн хэрэгжүүлж гүйцэтгэхийг заасан байна.

Хөтөлбөрт дараах үзүүлэлтүүд буюу бүрэлдэхүүн хэсгүүд багтсан байна.Үүнд:
- Хөтөлбөрийн боловсруулалтын хэсэг: Үүнд сургалтын зорилго, хичээлийн агуулга,

нөөц материал, шалгалтын асуулт, үнэлгээ зэргийг багтаасан байна.
- Сургалтын тохиромжтой орчинд ур чадвартай сургагч нар заах
- Сургагчид тавигдах мэдлэг ур чадварын шаардлага
- Сургалтыг  үнэлэх арга
- Сургалтын талаар хөтлөх  бүртгэлүүд
- Сургалт явуулах  төлөвлөгөө /алхам алхмаар/

Модуль 3.2. Сайн сургалтын хөтөлбөрт тавигдах 10 шалгуур

Дараах 10 шалгуур нь танд сайн сургалтын хөтөлбөр боловсруулахад тус болно.

1. Сургалтын тоног төхөөрөмж, хэрэгсэл. Сургалтын хэрэгслүүдийг хэрэгцээт үед
дадлага хийхэд зориулан тохиромжтой газар байрлуулсан байх бөгөөд суралцагчдад
хүртээмжтэй байна.

2. Сургалтын удирдагч. Бүх сургалтууд удирдагчийн заавраар явагдах бөгөөд
удирдагч нь ажилтны сургалтыг хоёроос дээш жил явуулсан туршлагатай хүн
байна.

3. Сургагч. Сургагч нь тухайн салбарын мэдлэг, чадвар сайтай, заах гэж буй
чиглэлээрээ сургагч бэлтгэх сургалтанд хамрагдсан, сургалт заах эрхийг

удирдагчаас авсан хүн байна. Сургагч нь зааж буй чиглэлээрээ тасралтгүй сургалт
дамжаанд хамрагдаж, мэргэжлийн хувьд өсөн дэвжиж байх ба жил бүр сургалтын
удирдагчаар дүгнэлт гаргуулсан байна.

Удирдагчийн дүгнэлтэнд сургагчын хэрхэн зааж байгаа талаарх ажиглалт,
тэмдэглэл түүнд хийсэн удирдагчийн дүгнэлт болон суралцагчдын болон бусад
сургагчдын түүний талаарх үнэлгээ зэрэг багтсан байна.

4. Хичээлийн материал. Сургалтын удирдагч хичээлийн материалуудыг батлах бөгөөд
уг материалуудыг жил бүр шинэчлэн сайжруулж байх ёстой. Сургалтын материал,
хэрэгслүүд бүрэн бөгөөд хэвийн ажиллагаатай байна.

5. Суралцагчид. Суралцагчид нь
- Тухайн ажилтан эрсдэлтэй ажил гүйцэтгэдэг, мөн гүйцэтгэх гэж байгаа

хүмүүс байна.
- Эрүүл мэндийн үзлэгт орсон байна.

6. Анги дүүргэлт
Нэг сургагч 30-аас илүүгүй суралцагчтай байна. Дадлагын хичээлийн хувьд нэг

сургагчид 5-10 сурагчид ногдоно.
7. Чадварын үнэлгээ.

Чадварыг сургалтын удирдагч болон сургагч нарын боловсруулж сонгосон бичгэн
шалгалт болон дадлагын шалгалтаар үнэлж баримтжуулна. Шалгалтын материал
болон даалгаварууд нь суралцагчийн сургалтаар олж эзэмшсэн мэдлэг, чадварыг
үнэлэхээр байх бөгөөд суралцагч тус бүрээр шалгана.
Баг буюу нийт дунд нь нэг асуулт тавиад багийн нэг юмуу хэд хэдэн гишүүнээс
хариултыг авч болохгүй.

- Бичгэн шалгалт хамгийн багадаа 25 асуулттай байх бөгөөд суралцагчид
хамгийн багадаа нийт онооны 70%-ыг авсан байна.

- Ур чадварын буюу дадлагын шалгалтын үнэлгээг сургалтын удирдагч гарган
баримтжуулна.

Бичгэн болон дадлагын шалгалтын агуулга нь хичээлийн зорилготой уялдсан
байна. Хөтөлбөрт өөрчлөлт орсон тохиолдолд шалгалтын даалгавруудыг шинэчлэх
ба тухай бүрт  удирдагчаар батлуулна.

8. Сургалтын гэрчилгээ. Сургалтанд хамрагдаж амжилттай төгссөн суралцагч бүрт
сургалтын баримт бичиг олгогдох бөгөөд баримт бичигт дараах зүйлсийг тусгасан
байна. Үүнд:

- Суралцагчийн нэр
- Хичээлийн нэр
- Сургалт дууссан огноо
- Суралцагч нь сургалтыг амжилттай төгссөн тухай тэмдэглэл
- Сургалт явуулсан байгууллагын нэр, хаяг
- Суралцагчийн гэрчилгээний дугаар

- Шалгалтын дүн
9. Бүртгэл. Сургагч нь хичээл орсон огноо, хичээлд суусан суралцагчдын ирц, курс

хичээл бүрийг амжилттай төгссөн суралцагчдын нэрс, тэдгээрт олгосон
сертификатны дугаарыг тогтмол тэмдэглэж бүртгэж явах ба уг бүртгэлийг сургалт
дууссанаас хойш 5 жил хадгална.

10. Хөтөлбөрийн чанарын хяналт. Сургалтын удирдагч сургалтын хөтөлбөрт жил бүр
шалгалт хийн бичгээр чиглэл заавар өгч байна. Хэрэв сургалтын хөтөлбөрт дутуу
бөгөөд шаардлагатай өөрчлөлтүүдийг оруулахаар бол сургалтыг явуулж буй этгээд
уг өөрчлөлтийг баримт бичигт тусган оруулж батлуулан хэрэгжүүлэх ба уг
өөрчлөлт болон шалгалтын талаарх баримт бичгийг сургалтын хэрэгсэлд хадгална.

МОДУЛЬ 3. ШАЛГАЛТ
1. ..............-ыг багтаасан ХАБЭА-н хөтөлбөр боловсруулах нь чухал юм.

а.  Сургалтын бичгэн төлөвлөгөө
б. Сургалтын сахилга батын  журам
в.  ХАБЭА-н  сургалтын өрөөний  утас
г.  Сургалтын дэлгэрэнгүй конспект

2. Аль нь ХАБЭА-н сургалтын хөтөлбөрийн бүрэлдэхүүн хэсэг биш вэ?
а. Хөтөлбөрийн боловсруулалтын хэсэг
б. Ур чадвартай сургагчаар  заалгах
в. Сургалтын 5 жилийн дүгнэлт
г.  Сургалтын баримтжуулалт болон бүртгэл

3. Сургалтын удирдагчийн, ажилтны сургалт явуулсан туршлага ямар байх ёстой вэ?
а.  магистрын зэрэгтэй байх
в.  10 жилээс дээш жил
г.  бакалаврын зэрэгтэй
д.  2-оос дээш жил

4. Сургагчийг ................... –нд үндэслэн ур чадвартай хэмээн тооцож болохгүй.
а.  урьд нь авч байсан шагнал урамшууллын мэдээлэл
б.  Баримтаар баталгаажуулсан туршлага
в. “Сургагчийн сургалтын хөтөлбөрт” хамрагдсан байдал
г.  Заах ур чадварыг нь үнэлсэн гэрчилгээ

5. Дадлагын хичээлд сургагчид ногдох суралцагчийн харьцаа...............байна.
а. нэг сургагчид 30 суралцагч
б. нэг сургагчид 5-10 суралцагч
в. нэг сургагчид 5-аас илүүгүй суралцагч
г. нэг сургагчид 2-3 суралцагч

6. Сургалтын  аль шалгалтын хэлбэрийг хүлээн зөвшөөрсөн байдаг вэ?
а. Багийн гишүүн тус бүр хамгийн багадаа нэг асуултанд хариулна.
б. Багийн бүх гишүүд асуултын хариуг хэлэлцэн шийднэ.
в. Суралцагчид нэг нэгэнтэйгээ зөвлөлдөн асуултанд хариулна.
г. Суралцагч тус бүр асуултанд дангаараа буюу ганцаарчлан хариулна.

7. Сургалтын баримт бичигт ................ орохгүй.
а. сургалтыг төгссөн огноо
б. суралцагчийн үнэмлэхний дугаар
в. шалгалтын оноо болон хувь
г. Дээрх бүгд

8. Сургалтын удирдагч сургалтын хөтөлбөрт...................шалгалт хийнэ.
а. байнга
б. 7 хоног тутамд
в. улирал тутамд
г. жил бүр

МОДУЛЬ 4. СУРГАГЧИЙН ҮҮРЭГ ХАРИУЦЛАГА

Модуль 4.1. ХАБЭА-н сургагч олон үүрэг гүйцэтгэдэг

1. Үнэлэгч. ХАБЭА-н хөтөлбөрийн  үр дүнг үнэлэх

2. Зохицуулагч. Хичээлийн  үйл явцыг удирдан зохицуулах

3. Зөвлөх. Ажилтанд хувийн аюулгүй байдлын чадвар, үнэ цэнэ, зорилгоо

үнэлж дүгнэхэд туслах

4. Зохиогч. Сургалтын материалуудыг бичиж бэлтгэх

5. Менежер. Сургалтын үйл ажиллагааг төлөвлөх, зохион байгуулах

6. IT мэргэжилтэн. Сургалтын аудио видео үзүүлэх материал бэлтгэх

7. Шинжээч. Сургалтын төлөвлөгөө,  хэрэгжилтийг үнэлэх

8. Зохион бүтээгч. Шинэ  сургалтын агуулгыг  бэлтгэх

9. Стратегич. Сургалтын сайжруулалтын төлөвлөгөө боловсруулах

10. Онолч. Сургах онолуудыг турших, боловсруулах

11. Дамжуулагч. Ажилтнуудад ХАБЭА-иай холбоотой шинэ журам зааврыг

мэдээлэх

Модуль 4.2. Сургагчийн боловсрол

Сургагч сургалтын хөтөлбөрийн аль ч хэсгийг боловсруулах, хэрэгжүүлэх чадвартай байх
ёстой. Тэд хичээлээ заахад шаардагдах зохих түвшний мэдлэг, чадварыг эзэмшсэн байх
ёстой бөгөөд уг чадваруудыг сургалт дамжаанд хамрагдан байнга боловсролоо
дээшлүүлэхээс гадна мэдээж ажлын талбарт хийгдэх дадлагаас олж авна.

Тэд сургалтын тодорхой арга, аргачлалуудыг эзэмшсэн байхаас гадна зорилтот
суралцагчид болон сургалтын зорилтуудад тохирох насанд хүрэгчдийн сургалтын
зарчмуудыг ашиглан сургалтаа явуулах хэрэгтэй. Сургагчийн ур чадварыг төгссөн
сургууль, курс, ажлын туршлага, үнэмлэх болон бусад баримтуудаар баталгаажуулан
хадгална.

Доорх хүмүүсээс аль нь ХАБЭА-н сургалтыг явуулах вэ?

“Мэргэжилтэй хүн” гэдэг нь мэргэжлийн сургууль, сургалтыг дүүргэж холбогдох
үнэмлэх, гэрчилгээ авсан хүнийг хэлнэ.

“Томилогдсон хүн” гэж тодорхой даалгаврыг гүйцэтгэхээр ажил олгогчоос
томилогдсон, тухайн даалгаврыг гүйцэтгэх эрчимжүүлсэн сургалтанд хамрагдсан
хүнийг хэлнэ.

“Эрх бүхий хүн” гэж ажил олгогч байгууллагаас ажлын талбарт байх зөвшөөрөл
авсан, эсвэл тухайн ажлыг хийж гүйцэтгэхээр томилогдсон хүнийг хэлнэ.
Тухайлбал: зөвхөн итгэмжлэгдсэн ажилтан л цоожлох, пайзлах даалгаврыг
гүйцэтгэнэ.

“Чадвартай хүн” гэж ХАБЭА-н асуудлаар өргөн мэдлэгтэй, ажлын талбарт илэрч
болзошгүй, илэрсэн аюулыг хянах чадвартай хүнийг хэлнэ. Зөвхөн чадвартай хүн л
ажлын талбар дах засаж янзлах, нүүлгэн шилжүүлэх, буулган нураах гэх мэт
асуудлуудыг шийдвэрлэж чадна.

“Мэргэшсэн хүн” гэж тусгай даалгавар, үйл ажиллагаатай холбоотой асуудлыг
шийдвэрлэх чадварыг мэргэжлийн туршлага, сургалтаар дамжуулан эзэмшсэн
хүнийг хэлнэ. Тухайлбал цахилгааны шугамыг шалгах чиглэлээр мэргэшсэн хүн
тухайн ажлаа л хийхээс усны даралт шалгах ажлыг хийж чадахгүй.

Дараах шалгуурыг хангасан сургагчийг ур чадвартайд тооцно:

1. Өмнө нь тухайн чиглэлээр сургагч, сургагч хийж байсан туршлагатай байх.
2. Заах чиглэлээрээ “сургагчийг сургах” сургалт, курст хамрагдсан байх.
3. Сургалтын удирдагчаас заах чадвартайг гэж үзсэн үнэлгээ авах ёстой ба хэрэв

сургалтын удирдагч байхгүй бол хүний нөөцийн менежер юмуу, тухайн
чиглэлд мэргэшсэн сургагчаас үнэлгээг авна.

Сургагч нь ажилтнуудад сургалтанд багтсан сэдвүүдийг заах чадвартай байхаас
гадна заах чиглэлээрээ хөтөлбөрт сургалтанд хамрагдаж мэргэжлийн үнэмлэх диплом
авсан байна. Сургагч нь заах сэдвүүдийн талаар мэдлэгтэй мөн заах ур чадвартай байна.

Моуль 4.3. Сургагчийг үнэлэх

Сургагч нь мэргэжил дээшлүүлэх сургалт болон жил бүрийн шинэ сургалт дамжаанд
хамрагдан мэргэжлийн ур чадвараа байнга дээшлүүлж байх шаардлагатай бөгөөд
сургалтын удирдагч юмуу эсвэл холбогдох эрх бүхий албан тушаалтны зүгээс сургагчийн
үйл ажиллагаанд жил бүр дүгнэлт гаргаж байна. Уг дүгнэлт нь удирдагчийн ажиглалт,
суралцагчид болон бусад сургагчдын гаргасан үнэлгээ зэргээс бүрдэнэ.

Модуль 4.4. Удирдлагуудын  сургалт

Нэгж хэсгийн дарга ахлахууд, зөвлөхүүд нь ажлын байран дээр ажилтнуудыг хариуцан
ажилладаг тул ХАБЭА-н хамгийн чухал үүргийг гүйцэтгэдэг. Тиймээс эдгээр дарга, ахлах,
зөвлөхүүдэд аюулын тухай мэдээлэл, аюулаас урьдчилан сэргийлэх, онцгой байдалд арга
хэмжээ авах талаар сургалт явуулах нь ихээхэн үр дүнтэй. Эдгээр менежерүүд өөр
өөрсдийн үүрэг хариуцлагатай боловч удирдлагын зүгээс аюулгүй байдал, эрүүл ахуйн

асуудал дээр ажилтнуудад хүчтэй нөлөөлөх үүднээс тэднийг ХАБЭА-н сургалтанд
хамруулах шаардлагатай.

МОДУЛЬ 4. ШАЛГАЛТ

1.Ямар хүн ХАБЭА-н сургалтыг явуулвал үр үнтэй вэ?

а. мэргэшсэн хүн
б. мэргэжилтэй хүн
в. ур чадвартай  хүн
г. томилогдсон хүн

2.Аль нь ажилтанд  ХАБЭА-н чадвараа үнэлж дүгнэхэд туслах үүрэгтэй вэ?
а. сургагч
б. зөвлөх
в. менежер
г. шинжээч

3.Аль нь сургагчийн үүрэг гэж бичигдээгүй  вэ?
а. Зохион бүтээгч
б. Дамжуулагч
в. Зохицуулагч
г. Манлайлагч

4. Сургагч нь тохирох.....................-г ашиглан сургалтаа явуулах хэрэгтэй.
а. Насанд хүрэгчдийн сургалтын арга
б. Зарчим болон дадлага
в. Онол болон хэрэглээ
г. Үндсэн зорилго

5. .................... гэж мэргэжлийн сургууль, сургалтыг дүүргэж холбогдох мэргэжлийн
байгууллагаас үнэмлэх, гэрчилгээ авсан хүнийг хэлнэ

а. Мэргэшсэн хүн
б. Мэргэжилтэй хүн
в. Эрх бүхий хүн
г. Томилогдсон хүн

6. Нэгж хэсгийн дарга, ахлах, зөвлөхүүд нь ............................-н тулд ХАБЭА-н сургалтанд
бүрэн хамрагдах шаардлагатай

а. Байгууллагын чадамжийг дээшлүүлэх
б. ХАБЭА-н менежментийг сайжруулах
в. Удирдлагын зүгээс ажилтнуудад хүчтэй нөлөөлөх
г. Ямар ажилтанд тусламж хэрэгтэйг мэдэх

МОДУЛЬ 5. СУРГАЛТЫН ҮНЭЛГЭЭ

Модуль 5.1. Сургалтын үнэлгээний зорилго

Үнэлгээг хоёр зүйлийг тодорхойлоход хэрэглэдэг.

1. Сургалтаар ажилтнуудад өгсөн  мэдлэгийн хэмжээ
2. Ажилтны ажлаа хийх чадвар сайжирсан эсэх

Сургалтын үр дүнг үнэлэхэд дараах аргуудыг голчлон ашигладаг.

1. Ажилтнуудын сэтгэл ханамж. Ажилтнуудын дунд албан бус хэлэлцүүлэг
явуулах, асуулга явуулах замаар сургалтын ач холбогдол, хэрэгцээ шаардлагад
нийцэж байгаа эсэхийг нь үнэлнэ.

2. Зөвлөхийн ажиглалт. Зөвлөхүүд нь ажилтнуудын сургалтын өмнөх болон
сургалтаас хойшхи ажлын гүйцэтгэлийг ажиглан зөрүү, өөрчлөлтийг
тодорхойлох боломжтой.

3. Аюулгүй ажиллагааны сайжралт. Сургалт амжилттай болсныг гэмтэл бэртэл,
осол буурсан хэмжээгээр үнэлж болно.

Сургалтын үнэлгээ нь ажил олгогчдыг ажилтнууд нь хүссэн үр дүнд хүрсэн эсэхийг мэдэх,
дараа нь дахин сургалт явуулах хэрэгтэй эсэхийг шийдвэрлэхэд шаардлагатай
мэдээллүүдээр хангадаг. Сургалтын үр дүнг хэмжих үнэлгээний аргуудад дараах багтана:

- Суралцагчдад сургалт таалагдаж байна уу?
- Сургалтаар суралцагчын мэдлэг, чадвар сайжирсан уу?
- Суралцагч сурсан зүйлээ ажил дээрээ хэрэглэж чадаж байна уу?
- Сургалт байгууллагад хэрхэн нөлөөлж байна вэ?

Эхний 3 түвшин нь суралцагчид чиглэсэн гэдгийг анхаарах хэрэгтэй.

Модуль 5.2. Сургалтын хөтөлбөрийг үнэлэх нь

Сургалтыг ХАБЭА-н удирдлагын тогтолцооны нэг хэсэг болгон түүнтэй уялдуулж зохион
байгуулсан үед хамгийн үр дүнтэй байна. Сургалтын хөтөлбөрийн үнэлгээнд дараах
элементүүдийг багтаах шаардлагатай:

- Сургагчийн ур чадвар;
- Тоног төхөөрөмж, хэрэгслийн чанар;
- Сургалтын хөтөлбөрийг  боловсруулсан чанар;
- Хичээл заалтын чанар;
- Баримт бичиг, бүртгэлийн гүйцэтгэл;
- Сургалтын  үйл явцыг үнэлж буй байдал.

Модуль 5.3. Сургалтын үйл явцыг үнэлэх нь

Сургалтын хөтөлбөрийг үр дүнтэй болгохын тулд сургалтыг сургалтын зорилго,
сургалтын хэрэглэгдэхүүн, үнэлгээний аргачлал, хөтөлбөрийг амжилттай төгсөх шалгуур
зэргийг багтаасан системтэй үйл явц хэлбэрээр явуулах хэрэгтэй.

Анхаарах зүйлс нь:

- Сургалтын зорилго;
- Сургалтын орчин;
- Сургалтын үр дүнтэй  байдал.

Модуль 5.4. Сургалтын үр дүнг үнэлэх нь

Сургалтын үр дүнг үнэлснээр одоогийн төлөвлөгөөгөө сайжруулах, шинэ сургалтанд юу
хэрэгтэйг олж мэдэх боломж олддог. Үнэлэх зүйлс:

- Сургалтын үйл явцын төлөвлөгөө
- Хэрэгцээ, шаардлагын үнэлгээний хэрэглээ
- Сургалтын тохиромж, нийцэмж
- Дэмжлэг, санхүүжилтийн хангамж

МОДУЛЬ 5. ШАЛГАЛТ

1. Үнэлгээний эхний 3 түвшин нь ............-д үзүүлэх нөлөөллийг хэмжинэ.
а. Суралцагсдад
б. Сургагч
в. Хөтөлбөр
г. Байгууллага

2. Сургалтыг үнэлэхэд   ............ -г үнэлэх шаардлагагүй
а. Сургалт таалагдсан эсэх
б. Сургалтаар ажилтны мэдлэг нэмэгдсэн эсэх
в. ажилтны хандлага сайжирсан эсэх
г. Ослын түвшин

3. Аль нь сургалтын чанарыг үнэлэхэд хэрэгтэй  вэ?
а. Ажилтнуудаас сэтгэл  ханамжийн судалгаа авах
б. Ажилтнуудын сургалтын өмнөх ба дараах ажлын гүйцэтгэлийг ажиглах
в. Зөвлөхийн ажиглалтаар
г. Дээрхи бүгд

4.  Сургалтыг ........................ байдлаар зохион байгуулсан тохиолдолд амжилттай явагдана.
а. Сургалтын үйл явцыг нарийн хянах
б. Сургалтыг хатуу сахилга баттай
в. ХАБЭА-н удирдлагын тогтолцоотой уялдуулах
г. ХАБЭА-н  хариуцлагатай уялдуулах

5. Сургалтыг ...........................-ыг багтаасан системтэй үйл явц байдлаар явуулах хэрэгтэй.
а. шаардлагатай үнэлгээ
б. сургалтын зорилго
в. хичээлийн материал
г. дээрхи бүгд

6. Сургалтыг үр дүнтэй болгоход ..............-аас бусад нь оролцоно.
а. үнэлгээний аргачлал
б. сургалтын зорилго
в. системтэй үйл явц
г. тааруу сурч буй суралцагчдад шийтгэл ногдуулах

МОДУЛЬ 6. СУРГАЛТЫН ХӨТӨЛБӨРИЙН ҮНЭЛГЭЭ

Модуль 6.1. Сургалтын хөтөлбөрийн үнэлгээний заавар

Танай байгууллага дараах зүйлүүдийг хийсэн байх шаардлагатай . Үүнд:

- ХАБЭА-н сургалтын хөтөлбөртөө жил бүр аудит  хийх
- Сургалтын хөтөлбөрт оруулсан өөрчлөлт бүрийг баримтжуулан батлуулж,

хэрэгжүүлэх
- Хийсэн аудит болон хөтөлбөрийн өөрчлөлтүүдийг баримтжуулан хадгалах

ХАБЭА-н сургалтын чанар болон нийцэл, тохиролыг тодорхойлох олон шалгуур байдаг.

Модуль 6.2.Сургалтын төлөвлөгөө

Сургалтын хөтөлбөрийн сэдэвчилсэн төлөвлөгөөний боловсруулалт, сургагчийн чадвар,
хичээлийн материалын чанарыг маш сайн анхаарах хэрэгтэйгээс гадна дараах зүйлсүүдийг
ч мөн адил анхааралдаа авах нь чухал. Үүнд:

- Сургалтын хугацаа болон давтамж. Сургалт богино, дунд эсвэл урт хугацаатай
байх уу? Сургалтыг шаардлагатай үед зохион байгуулах уу эсвэл тогтмол
явуулах уу?

- Хичээлийн агуулга. Хичээлийн агуулга цомхон байх уу дэлгэрэнгүй  байх уу?
- Янз бүрийн түвшний боловсролтой хүмүүст зориулан явуулах сургалтын

шаардлага хангах уу?
- Сэдэвчилсэн төлөвлөгөөнд  үнэлгээ хийсэн үү?
- Суралцагч бүр сургалтын үеэр дадлага танхимын сургалт 2-ыг тохирсон холимог

байдлаар явуулах  үү?
- Багшид ногдох суралцагчийн тоо зохих хэмжээнд байна уу? Сургалтын аюулгүй

орчин бүрдүүлсэн үү? гэх мэт.
Сургалтын төлөвлөгөөний чанарын хяналтыг тасралтгүй хийж байх хөтөлбөрийг бий
болгох хэрэгтэй.

Модуль 6.3. Сургалтын сургагч нар

ХАБЭА-н сургалтыг үр дүнтэй байлгахын тулд доорхи асуудлуудыг үнэлэх шаардлагатай

- Сургагч  заах ур чадварыг  ямар түвшинд эзэмшсэн бэ?
- Сургагчдын  үүргийг хир сайн тодорхойлж өгсөн бэ?
- Сургалт нь сургалтын хөтөлбөртэйгээ нийцэж байгаа юу ?
- Сургагч сургалтын аргуудыг хэрхэн үр дүнтэй  хэрэглэж байна вэ?
- Сургагч  сургалтандаа хангалттай цаг зарцуулж байна уу?
- Сургалтын материалын нөөцийн хангамж хүрэлцээтэй юу?

Модуль 6.4. Сургалтын хэрэгсэл болон нөөц

Сургалтын хэрэгсэл болон нөөцийн хүрэлцээтэй, тохиромжтой байдал дээр дараах
зүйлсийг анхаарах хэрэгтэй. Үүнд:

- Сургалт явуулах тоног төхөөрөмж, зай талбайн хүрэлцээ
- Дадлагын сургалтын тоног төхөөрөмжийн чанар
- Олон газарт явуулах сургалтын тухайд тоног төхөөрөмж, хэрэгслүүдийг тухайн

газруудад байрлуулах

Модуль 6.5. Чанарын хяналт болон үнэлгээ
- Зөвлөхийн  чанарын үнэлгээ
- Сургалтын удирдагчийн чанарын үнэлгээ
- Сургалтын талаарх суралцагчийн үнэлгээ, санал хүсэлт

Модуль 6.6. Байгууллагын орчин болон удирдлагын дэмжлэг

Сургалтын хөтөлбөр үр дүнтэй болох нь байгууллагын орчин болон удирдлагын
дэмжлэгээс шалтгаалдаг. Сургалтын хөтөлбөрийн энэ хэсгийг үнэлэхийн тулд доорх
асуудлуудад анхаарал хандуулах хэрэгтэй. Үүнд:

- Ажилтны сургалтанд удирдлагууд анхаарал тавьдаг уу
- Удирдлагын  дэмжлэгийн хангалттай юу?

Модуль 6.7. Үнэлгээний  асуултууд

Эдгээр нь сургалтын хөтөлбөрийн чанар болон тохиромжтой байдлыг бүхэлд нь үнэлэхэд
хэрэгтэй гол асуултууд юм.

1. Хөтөлбөрийн зорилгыг тодорхой зааж өгсөн үү?
2. Хөтөлбөр зорилгодоо хүрч байна уу?
3. Сургалтын хэрэгсэл болон сургагчид тохиромжтой, хүрэлцээтэй хэмжээнд байна

уу?
4. Сургалтыг танхимын болон дадлагын сургалтын тохирсон холимог хэлбэрээр

явуулж байна уу?
5. Хөтөлбөр нь  хуулийн  шаардлагад нийцэхүйц чанартай байна уу?
6. Хөтөлбөрийн хамгийн гол буюу сайн зүйл нь юу вэ?

МОДУЛЬ 6. ШАЛГАЛТ

1. ХАБЭА-н сургалтын төлөвлөгөөг үнэлж байх үед .....................-ээс бусдад нь
анхааарал хандуулах хэрэгтэй.

а. Сургалтын үргэлжлэх хугацаа
б. Сургалтын үеэр дадлага хийлгэх үү?
в. Янз бүрийн түвшний хүмүүст зориулсан сургалтын шаардлагууд
г. Үйлдвэрлэлийн ослын хэмжээг бууруулах төлөвлөгөө

2. ХАББЭА-н сургагч нар  ..............................-г хэрхэн эзэмшсэнийг үнэлэх хэрэгтэй.
а. Заах ур чадвар
б. Манлайлах  ур чадвар
в. Удирдах ур чадвар
г. Зохион байгуулалтын ур чадвар, заах ур чадвар

3. Сургалтын төлөвлөгөөний чанарын аудитыг  ............. хийх хэрэгтэй.
а. Тасралтгүй
б. Сар бүр
в. Улирал бүр
г. Жил бүр

4. Сургалтын хөтөлбөрийг үнэлэхдээ танхимын болон дадлагын сургалтыг ......................
хэлбэрээр явуулж байна уу гэдгийг асуух хэрэгтэй.

а. Чиглүүлсэн
б. Бие даасан
в. Түшиглэсэн
г. Тохирсон,холимог

МОДУЛЬ 7. ҮНЭЛГЭЭНИЙ ТҮВШИН

Модуль 7.1. Үнэлгээний таван түвшин

1. Сургалтын талаар суралцагчдын сэтгэгдэл ямар
байна вэ?

2. Ажилтнуудын ямар мэдлэг, ур чадвар
өөрчлөгдсөн бэ?

3. Суралцагчид сурсан зүйлээ ажил дээрээ
хэрэглэж байна уу?

4. Сурсан зүйлээ хэрэглэснээр ажлын байрны
аюулгүй ажиллагаа сайжирсан уу?

5. Сургалт санхүүд эерэгээр нөлөөлсөн үү?

Модуль 7.2. Нэгдүгээр түвшний үнэлгээ /Харилцан үйлдэл-сэтгэл ханамж/

Энэ түвшний үнэлгээ нь сургалтын хичээлийн агуулга, хичээл заалтын чанар зэргийг
суралцагчдаар үнэлүүлдэг үнэлгээ юм.

Энэ үнэлгээнд хэрэглэгдэх зарим асуултыг жагсаавал:

- Суралцагчдад сургалт таалагдсан уу?
- Суралцагчид сургалтыг үр дүнтэй, хэрэгтэй гэж үзэж байсан уу?
- Сургалтанд хамрагдсанаараа тэд цагийг үр бүтээлтэй өнгөрөөж чадсан уу?
- Тэдэнд сургалтын хэрэгсэл, анги танхим зэрэг нь таалагдсан уу? гэх мэт асуулт

байж болно.

Энэ түвшний үнэлгээ нь цаг хугацаанд хэмнэлттэй мөн хийхэд хялбар байдаг. Суралцагчид
сургалтын талаар санал хүсэлтээ илэрхийлэхэд их хугацаа шаардахгүйн дээр тэдний өгсөн
мэдээллийг шинжлэн нэгтгэхэд зардал их гардаггүй.

Нэгдүгээр түвшний үнэлгээг доорх аргуудаар хийж болно. Үүнд:

- Сэтгэл ханамжийн судлагаа авах
- Сургагч буюу сургагчидтай  уулзаж санал, сэтгэгдлээ солилцох
- Суралцагчдаар онлайнаар үнэлгээ хийлгэх, дүн тавиулах

Модуль 7.3. Хоёрдугаар түвшний үнэлгээ/Мэдлэг/

Энэ түвшний үнэлгээ нь сургалт дууссаны дараахан суралцагчид юуг мэдэж авсан, юуг
хийж чадаж байна вэ? гэдгийг үнэлдэг. Мөн сургалтын өмнөх болон дараагийн мэдлэгийн
түвшинг үнэлдэг.

Суралцагч юу мэддэг вэ гэдгийг сургалтын өмнө, сургалтын үеэр мөн сургалтын дараа
сургалтын орчинд нь үнэлж болно. Гэхдээ сургалтын орчин нь бодит нөхцөл байдалтай
адил суралцагчдад аюул учруулахуйц байх ёсгүй.

Энэ үнэлгээнд хэрэглэгдэх зарим асуултыг жагсаавал:

- Суралцагч сурахыг хүссэн зүйлээ сурсан уу?
- Суралцагч хийж үзэхийг хүсч байсан ажлаа хийсэн үү?
- Сургалтын дараа  мэдлэг, чадвар ямар хэмжээнд сайжирсан бэ?

Энэ түвшний үнэлгээ нь ажилтнуудыг “эхний шатанд мэргэшсэн” гэдгийг нотлоход
тохиромжтой.

Гуравдугаар түвшний үнэлгээ нь ажилтнуудыг “бүрэн мэргэжсэн” гэдгийг тодорхойлно.

Хоёрдугаар түвшний үнэлгээг доорх аргуудаар хийж болно. Үүнд:

- Мэдлэгийг сургалтын өмнө болон дараа нь бичгээр үнэлэх
- Ярилцлага авах болон ажлаа  гүйцэтгэж байгааг ажиглах

Ажлын байран дээрх сургалт нь мэдлэг болон ур чадварыг хоёуланг нь шалгах маш
үр дүнтэй стратеги юм.

Модуль 7.4. Гуравдугаар түвшиний үнэлгээ/Хэрэглээ/

Энэ түвшний үнэлгээ нь суралцагчдын шинээр эзэмшсэн мэдлэг, чадвараа ажил дээрээ
хэрэглэх чадварыг үнэлнэ.

Энэ үнэлгээнд хэрэглэгдэх зарим асуултыг жасгсаавал:

- Суралцагчид сурснаа  ажилдаа хэрэглэсэн үү?
- Сурснаа ажилдаа хэрэглэдэг  үр дүн, дэвшил гарсан уу?
- Суралцагчдын зан үйлд гарсан өөрчлөлт болон мэдлэгийн шинэ түвшин нь

ажилд тустай байна уу?
- Суралцагчид сурснаа хамтран ажилладаг хүмүүстээ дамжуулсан уу?

Гүйцэтгэлийг ажиглах нь энэ түвшний үнэлгээний гол аргачлал юм. Энэ түвшинд
суралцагчийг сургалтын орчны гадна байх үед тодорхой хугацаагаар (өдөр, долоо хоног,
сараар) ажигладаг бөгөөд сургагч болон зөвлөхүүд ихэвчлэн ажиглалт хийн үнэлгээ өгдөг.

Энэ түвшний үнэлгээг суралцагчийг “бүрэн мэргэжсэн” гэдгийг батлахад хэрэглэдэг.

Доорх нь гуравдугаар түвшний үнэлгээг үнэлгээний аргачлалд багтаах гол шалтгаанууд
юм.

- Сургалт дууссаны дараа суралцагчаас хичээл дээр үзсэн зарим зүйлийг
асуугаад л тухайн суралцагч хэр сайн мэдлэг эзэмшсэнийг мэдэж болно.

- Сургалтын дараа чадварыг үнэлэх. Үйл ажиллагаа явуулахад шаардагдах
чадварыг ямар түвшинд эзэмшсэнийг тодорхойлж чадна.

- ХАБЭА-н сургалтыг баталгаажуулах. Ажлын байран дээрээ ажлаа сайн хийж
чадаж байвал энэ нь сургалтыг чанартайг харуулж чадна.

- ХАБЭА-н соёлыг баталгаажуулах. Ажлын гүйцэтгэл сайн байвал энэ нь
ХАБЭА-н удирдлагын тогтолцоо болон байгууллагын соёл нь ХАБЭА-н
сургалтыг дэмждэг болохыг батална.

Модуль 7.5. Дөрөвдүгээр түвшний үнэлгээ. /Үр дүн/

Энэ түвшинд үнэлгээ нь өөр зүйлд анхаарлаа хандуулдаг. Одоо бид сургалтын үр дүнгийн
байгууллагын амжилтанд оруулсан хувь нэмэр, нөлөөлсөн нөлөөллийг хэмжинэ.

Доорхи үзүүлэлтүүдийг энэ түвшний үнэлгээгээр хэмждэг.

- Хандлага. Ажилтнуудын санал, бодол, хандлагад ямар өөрчлөлт гарсан бэ?
- Нөхцөл байдал. ХАБЭА-н хяналт шалгалт хийхэд аюултай нөхцөл байдал

арилсан байна уу?
- Зан үйл. Аюултай зан үйл болон осолд дөхсөн тохиолдлын тоо буурсан уу
- Үйл ажиллагаа. ХАБЭА-н хурал хир их болсон бэ?
- Сургалтын дараа гэмтэл бэртлийн тоо  буурсан уу?
- Үйлдвэрлэлийн ослын зардал. Эмчилгээний зардлын хэмжээ буурсан уу?
- Ажилтнуудын нөхөн олговрын зардал. Сургалтын дараа ажилтнуудын нөхөн

олговрын хэмжээ өссөн үү буурсан уу?

Эдгээр үзүүлэлтүүдийг сургалтын өмнө болон хойно аль алинд нь хэмжиж байх нь чухал.

Модуль 7.6. Тавдугаар түвшний үнэлгээ./Өгөөж/

Сургалтын өгөөжийн бодит үнэлгээг хийхийн тулд сургалтын зардлыг сургалтын үр
өгөөжийн мөнгөөр илэрхийлсэн хэмжээтэй харьцуулдаг.

Тиймээс тавдугаар түвшний үнэлгээ нь дээрх 4 түвшний мэдээллийг цуглуулан тэдгээрийг
мөнгөн дүнд шилжүүлсэн тооцооллоо сургалтанд зарцуулсан зардалтай харьцуулах замаар
сургалтын өгөөжийн харуулдаг үнэлгээ юм.

ХАБЭА-н сургалтын байгууллагын хөрөнгө оруулалтын өгөөжид нөлөөлөх нөлөөллийг
үнэлэх нь танд ашигтай.

Сургалтын өгөөж = Сургалтын ашиг тус (орлого) – Сургалтын зардал * 100

Сургалтын зардал

Жишээ нь: Хэрэв өнгөрсөн жил сургалтанд хамрагдсан зардал $40,000, үйлдвэрлэлийн
осол бага гарсан тул ажилтнуудын нөхөн төлбөрийн хэмжээ буюу байгууллагын үр ашиг
(хэмнэлт) $400,000 болсон гэж үзвэл өнгөрсөн жилийн сургалтын өгөөж (%) нь
($400,000-$40,000)/$40,000)*100=900% болно. Өөрөөр хэлбэл өнгөрсөн жил байгууллага
сургалтын зардалаа 9 дахин ($360,000/$40,000) хэмнэсэн байна. Энэ бол өгөөж юм.!!!

МОДУЛЬ 7. ШАЛГАЛТ

1. Алийг нь үнэлэх шаардлагагүй вэ?
а. Сургалтын ширээний тохиромжтой байдал
б. Сургалтын талаархи ажилтнуудын сэтгэл ханамж
в. Сурснаа ажилдаа хэрэглэх чадвар
г. Сургалтаар нэмэгдсэн мэдлэг

2. Доорхи үнэлгээнүүдийн алийг нь сургалтын дараа шууд авдаг  вэ?

а. Сэтгэл ханамж
б. Нэмэгдсэн мэдлэг
в. Ажилдаа хэрэглэх чадвар
г.  Өгөөж

3. ....................... үнэлгээ нь ажилтныг ажлаа аюулгүй хийж чадна гэдгийг батлана

а. Сэтгэл ханамж
б. Нэмэгдсэн мэдлэг
в. Ажилдаа хэрэглэх чадвар
г. Өгөөж

4. .....................................үнэлгээ нь сургалтын үр дүнд байгууллагын амжилтанд оруулсан
хувь нэмэр, нөлөөлсөн нөлөөллийг хэмжинэ.

а. 1-р түвшин
б. 2-р түвшин
в. 3-р түвшин
г. 4-р түвшин

5. Тавдугаар түвшний үнэлгээнд байгууллагын сургалтын зардлыг сургалтын ......................
................ –тэй харьцуулдаг.

а. Далд  зардал
б. Мөнгөн үр ашиг
в. Сургалтын нөөцийн зардал
г. Хөрөнгө оруулалтын шаардлагууд

МОДУЛЬ 8. СУРГАЛТЫН САЙЖРУУЛАЛТ

Аюулгүй байдлын аль ч сургалтын хөтөлбөрийг тасралтгүй сайжруулж байх хэрэгтэй
байдаг. Хэрэв ажилтнууд сургалтаар сурсан зүйл, дүрэм журмаа дагаж мөрдөхгүй байвал
энэ нь сургалтын хөтөлбөрт дэмжлэг болдог байгууллагын соёлыг сайжруулах
шаардлагатай гэсэн үг. Сургалтыг сайжруулна гэдэг нь менежментийг өөрчилнө гэсэн үг.

Менежментэд үр дүнтэй өөрчлөлт хийснээр байгууллагын урт хугацааны амжилтанд
ихээхэн нөлөө үзүүлдэг.

Одоо нэгэн батлагдсан өөрчлөлтийн загварт анхаарлаа хандуулцгаая!

Сургалтыг хэзээ сайжруулах хэрэгтэй вэ?

Үнэлгээ хийсний дараа ажилтан сургалтнаас хүсэж байсан
хэмжээний мэдлэг, чадвар олж аваагүй нь тогтоогдвол
сургалтын хөтөлбөрийг хянаж сургалтыг дахин явуулах
шаардлагатай.

Энэ тохиолдолд сургалтанд хамрагдсан ажилтнаас зарим
зүйлийг асууж тодруулах нь тустай байдаг. Доорх
зүйлсийг голлон асууж болно.

● Сургалтын агуулгыг та аль хэдийн мэддэг байсан уу эсвэл хэрэгцээгүй байсан
уу?

● Ямар материал эргэлзээтэй болон хэрэгцээгүй байсан бэ?
● Хөтөлбөрөөс ямар нэгэн орхигдсон зүйл байна уу?
● Та юу сурсан бэ? Та юу сураагүй вэ?
● Хэрэв ажлын шинжилгээ хийсэн бол энэ нь тодорхой байсан уу?
● Ямар нэгэн чухал зүйл орхигдсон уу?
● Сургалтын заавар тодорхой ойлгомжтой байсан уу?
● Сургалтын зорилго нь ажилтны мэдэхийг хүссэнтэй нийцэж байна уу?
● Сургалтын үйл ажиллагаа бодит ажилтай төстэй байна уу?

Сургалтанд сайжруулалт хийхдээ “Төлөвлө - Хий - Шалга – Сайжруул” загварыг
хэрэглэнэ. Үүнийг, PDCA (Plan-Do-Check-Act) буюу PDSA (Plan-Do-Study-Act) мөчлөг гэх
нь бий. Энэ мөчлөгийг гэдэг Демингийн мөчлөг гэдэг.

Алхам 1. Төлөвлө.

Сургалтын хөтөлбөрт сайжруулалт
хийх ажлаа өөрчлөлтийг
хэрэгжүүлэхээсээ өмнө сайтар
төлөвл

Алхам 4. Сайжруул.

Боль эсвэл давтан хий.
Өөрчлөлт нь үр дүнтэй байна уу
үгүй юу гэдгийг нягтал.Үр дүн
муу бол ахин эхэл

Алхам 2. Хий.

Төлөвлөсөн өөрчлөлт болон
туршилтаа хэрэгжүүл.
Өөрчлөлтөө бага хэмжээгээр
хэрэгжүүлж туршиж үз.

Алхам 3. Шалга.

Хэрэгжүүлсэн өөрчлөлт болон
туршилтын үр дүнг хяна.,
судалгаа, асуулга, ярилцлага
авах замаар юу сургасан болон
сургалтын юу нь зөв юу нь
буруу болсныг тодорхойл.

Модуль 8.1. Төлөвлө

Алхам 1: Төлөвлө. - Хүсээгүй үр дүн гарах магадлалыг бууруулах үүднээс ХАБЭА-н
сургалтын үйл явц болон хөтөлбөрт оруулах өөрчлөлтийг сайтар төлөвлөх хэрэгтэй.
Сайтар төлөвлөхгүй бол тэрхүү өөрчлөлтүүд үр дүнтэй хэрэгжихгүй. Энэ алхамын
зорилго нь:

- Үйл явцын хаана ямар алдаа байсанд үнэлгээ хийх
- Сургалтын үр дүнг сайжруулж болох боломжуудыг  тодорхойлох
- Үйл явцад сөргөөр нөлөөлж болох хүчин зүйлсийг тодорхойлох
- Сургалтын  өөрчлөлтийг хэрэгжүүлэхээсээ өмнө сайтар төлөвлөх
- Өөрчлөлт хийснээр үүсэх нөхцөл байдал, зан үйл, үр дүнг тодорхойлох
- Хийсэн өөрчлөлтөө амжилттай хэрэгжүүлэх  ажлыг төлөвлөх зэрэг болно.

Модуль 8.2. Хий

Хий- Төлөвлөсөн өөрчлөлтөө хэрэгжүүлэх. Энэ алхмын зорилго нь өөрчлөлтийг
хэрэгжүүлэх юм. Өөрчлөлтийг хэрэгжүүлэхдээ эхлээд бага буюу цомхон хэмжээтэй
хэрэгжүүлэх хэрэгтэй.

Модуль 8.3. Хяна/Шалга

Хяна/Шалга - Хэрэгжүүлсэн өөрчлөлт болон туршилтын үр дүнг хянах. Энэ алхмын
зорилго нь хийсэн өөрчлөлтийн үр дүнг шинжлэх, мэдээлэх юм. Мөн бид юуг сургасан бэ,
юу нь зөв, юу нь буруу болсон бэ гэдгийг тогтоохыг зорьдог. Статистик тоон мэдээллийг
судлах, судалгаа, асуулга явуулах, ярилцлага авах зэрэг нь сургалтын чанарт гарсан үр
нөлөөг судлахад чухал ач холбогдолтой.

Модуль 8.4. Сайжруул

Энэ алхмын зорилго нь алхам 3-т боловсруулсан мэдээллээс хөтөлбөрт тохирч байгаагаа
авч хэрэглээд хэрэггүйг нь орхих юм. Бид зөв зүйлийг хийж буй эсэхээ төдийгүй тухайн
зүйлийг зөв хийж байгаа эсэхээ асууж байх хэрэгтэй. Мөн зөв шалтгаанаар үүнийг хийж
байгаа эсэхээ судалж мэдэх хэрэгтэй. Бид зөв шалтгаанаар улмаас зөв зүйлийг зөв аргаар
хийж байгаа бол зөв замаар л явна. Өөрчлөлтийн үр дүн хүссэн хэмжээнд хүрэхгүй бол
түүнийг орхиод шинээр өөр өөрчлөлтийг дахин эхлүүлэх хэрэгтэй. Сургалтанд
өөрчлөлтийг хэрэгжүүлэхэд үйл явц, журам төдийгүй компанийн соёлыг хүртэл өөрчлөх
хэрэгтэй болдог.

МОДУЛЬ 8. ШАЛГАЛТ

1. Хэрэв ажилтнууд сургалтаар сурсан журмуудаа дагаж мөрдөхгүй сурснаа ажилдаа
хэрэглэхгүй байвал энэ нь ....................................-с шалтгаалсан байдаг.

а. Идэвхижүүлэлт байхгүйгээс
б. Ажилтнуудын хандлагаас
в. Байгууллагын соёлоос
г. Супервайзорын дарамтаас

2. Сургалтаар ажилтан хүсэж байсан мэдлэг чадвараа авч чадаагүй нь тогтоогдвол энэ
талаар асуухад тохиромжтой асуулт нь .........................юм.

а. Агуулга хэрэгцээгүй байсан уу?
б. Материалууд ойлгомжгүй  байсан уу?
в. Ямар нэг орхигдсон сэдэв байна уу?
г. Дээрх бүгд

3. Сургалтын өөрчлөлтийг амжилттай болгохын тулд ..................- хэмжээнд  хийх нь чухал.

а. Байгууллагын
б. Бага буюу цомхон
в. Ажлын байранд
г. Цех тасгийн

4. Хүсээгүй үр дүн үүсэх боломжийг бууруулахын тулд өөрчлөлт бүрийг сайтар ................
хэрэгтэй.

а. Төлөвлөх
б. Өргөжүүлэх
в. Судлах
г. Шалгах

***

